
Zyra për monitorim dhe luftë kundër trafikimit të personave 

 

Raporti i vitit 2016 mbi trafikimin e personave: 

 

KOSOVA: Niveli 2 

 

Kosova është burim dhe destinacion për burra, gra dhe fëmijë që i nënshtrohen trafikimit për 

seks dhe punë të detyruar, përfshirë punën në industri të restoranteve. Shumica e viktimave të 

trafikimit për seks në Kosovë janë vajza, ndonëse grupet kriminale i detyrojnë edhe femrat nga 

Shqipëria, Moldavia, Rumania, Serbia dhe vende të tjera të Evropës të merren me prostitucion. 

Femrat dhe vajzat i nënshtrohen trafikimit për seks në shtëpi e banesa private, klube të natës dhe 

lokale të masazhit. Trafikantët u premtojnë punësim si valltare dhe këngëtare në restorante – dhe 

nganjëherë premtime të rreme për martesë – por më pas i detyrojnë viktimat në trafikim për seks. 

Trafikantët me të madhe i përdorin mediet sociale për të rekrutuar viktima. Fëmijët nga Kosova 

dhe vendet fqinje detyrohen të lypin brenda vendit. Gjatë periudhës raportuese, autoritetet 

identifikuan fëmijët që shfrytëzoheshin si valltarë dhe shoqërues, që gjithashtu janë të 

cenueshëm ndaj trafikimit për seks. Trafikantët i detyrojnë shtetasit kosovarë të merren me 

prostitucion të detyruar dhe punë të detyruar në mbarë Evropën. Korrupsioni në qeveri krijon një 

mjedis që mundëson disa krime të trafikimit. Disa policë, zyrtarë të Ministrisë së Punës dhe 

zyrtarë të tjerë të qeverisë janë akuzuar ose dënuar për krime të trafikimit. 

 

Qeveria e Kosovës nuk i përmbush në tërësi standardet minimale për eliminimin e trafikimit; 

megjithatë, ajo është duke bërë përpjekje të mëdha për ta bërë këtë. Qeveria i ka licencuar dy 

strehimore të OJQ-ve për t’u shërbyer ekskluzivisht viktimave të trafikimit, i ka rritur fondet për 

strehimore dhe u ka ofruar strehim dhe shërbime të gjitha viktimave të identifikuara në vitin 

2015. Ajo zbatoi procedurat për kontroll për trafikim ndër popullata të cenuara, caktoi një 

koordinator për përpjekjet kombëtare kundër trafikimit dhe filloi zbatimin e planit të vet 

kombëtar për veprim, përfshirë pagimin e fondeve për t’’i mbështetur aktivitetet e planit. 

Megjithatë, qeveria identifikoi më pak viktima dhe ndoqi penalisht më pak të dyshuar se në vitin 

paraprak; dënimet u ulën në pesë vjet dhe gjykatësit shqiptuan dënime më të buta për trafikantët 

e dënuar. Për më tepër, ndonëse zyrtarët bashkëfajtorë përballeshin me masa administrative për 

përfshirje në krime të trafikimit, gjykatat zyrtarisht i lironin ata nga akuzat për trafikim. Qeveria 

vazhdoi të kishte mungesë të fondit për kompensim të viktimave, siç kërkohet me ligj, dhe 

agjencia kombëtare kundër trafikimit qe joaktive gjatë pjesës më të madhe të periudhës së 

raportimit. 

 

REKOMANDIMET PËR KOSOVËN: 

 

Energjikisht t’i hetojë, ndjekë penalisht dhe dënojë trafikantët, përfshirë zyrtarët bashkëfajtorë, 

dhe të shqiptojë dënime më të rrepta, përfshirë dënimin me burg; t’i zbatojë plotësisht dispozitat 

e Ligjit të vitit 2015 mbi kompensimin e viktimave të krimit, përfshirë themelimin e një fondi 

për kompensimin e viktimave dhe pagimin e fondeve për viktimat e trafikimit; t’u ofrojë 

gjyqtarëve, prokurorëve dhe organeve për zbatim të ligjit trajnime të avancuara për hetimin dhe 

ndjekjen penale të trafikimit; t’i trajnojë zyrtarët për kontroll për trafikim ndër individët e 

përfshirë në prostitucion, migrantë dhe popullata të tjera të rrezikuara; t’i zbatojë në mënyrë 

uniforme protokollet e tilla; t’i rrisë përpjekjet për t’i identifikuar dhe ndihmuar fëmijët që i 

nënshtrohen lypjes së detyruar; ta pakësojë numrin e rasteve të pazgjidhura të trafikimit për të 

siguruar që të gjitha rastet e trafikimit të dyshuar hetohen plotësisht; të themelojë strehimore në 

komunat veriore për t’u ndihmuar viktimave të trafikimit në ato rajone; dhe t’u lejojë viktimave 

të trafikimit liri të lëvizjes në të gjitha strehimoret. 

 

NDJEKJA 

 

Qeveria i zvogëloi përpjekjet e veta për zbatimin e ligjit kundër trafikimit. Ndonëse inicioi më 

shumë hetime kundër trafikimit, ajo zvogëloi dukshëm ndjekjet penale dhe dënimet dhe vazhdoi 

të shqiptonte dënime joadekuate kundër trafikantëve. Neni 171 i Kodit Penal të Kosovës i ndalon 

të gjitha format e trafikimit dhe përcakton dënime prej 5 deri në 12 vjet burg dhe gjoba deri në 

500.000 euro (544.069 dollarë). Këto dënime janë mjaft të rrepta dhe në përputhje me dënimet e 

përcaktuara për krime të tjera të rënda, si dhunimi. Kur të miturit ose grupet e viktimave që i 

nënshtrohen trafikimit për seks përfshihen në veprat penale të trafikimit për seks, dënimet rriten 

në 15-20 vjet burg dhe gjobë. Nene të tjera të Kodit Penal ndalojnë lloje të ndryshme të 

trafikimit: neni 169 ndalon skllavërinë, kushtet e ngjashme me skllavërinë dhe punën e detyruar, 

neni 231 ndalon marrjen e shërbimeve seksuale të viktimës së trafikimit, neni 241 ndalon 

mundësimin ose detyrimin në prostitucion, dhe neni 242 ndalon ofrimin e lokaleve për 

prostitucion. 

 

Autoritetet hetuan 165 raste të mundshme të trafikimit gjatë periudhës së raportimit, një rritje 

nga 155 raste në vitin 2014. Qeveria inicioi 53 ndjekje penale për trafikim, një rënie nga ndjekja 

penale e 93 të dyshuarve në 33 raste në vitin 2014. Gjykatat i dënuan 13 trafikantë, një rritje e 

madhe prej 41 dënimeve në vitin 2014 dhe numri më i vogël i dënimeve për trafikim në Kosovë 

që nga viti 2010. Gjykatësit vazhduan të shqiptonin dënime shumë nën dënimin minimal prej 

pesë vjetësh burg; të gjitha dënimet e shqiptuara për vepra penale të trafikimit në vitin 2015 ishin 

më pak se 3,5 vjet burg. Qeveria nuk i zbërtheu statistikat e zbatimit të ligjit për ta demonstruar 

aksionin kundër trafikimit për seks dhe punë. Si viteve të mëparshme, numri i rasteve të 

pazgjidhura të trafikimit u rrit gjatë periudhës së raportimit; 88 raste të trafikimit mbetën në 

sistemin e gjykatave nga vitet paraprake dhe 95 raste mbetën të hapura në fund të vitit 2015. 

 

Bashkëfajësia e zyrtarëve në veprat penale të trafikimit mbeti brengë e madhe. Ndonëse qeveria i 

largoi nga puna dhe i pensionoi disa zyrtarë gjatë vitit për keqpërdorim të detyrës, përfshirë disa 

për krime të trafikimit me njerëz, të njëjtit persona u liruan nga akuzat penale, si viteve 

paraprake. Qeveria inicioi një ndjekje penale kundër një zyrtari komunal për keqpërdorim të 

pozitës zyrtare dhe shfrytëzim seksual të viktimave të trafikimit; i dyshuari mbeti në arrest në 

fund të periudhës së raportimit – duke marrë gjysmën e pagës – ndërsa rasti ishte i pazgjidhur. 

Në korrik të vitit 2014, policia arrestoi një zyrtar komunal për shfrytëzim të supozuar seksual të 

një viktime të trafikimit; qeveria e largoi nga puna të dyshuarin për shkak të supozimit, por 

gjykatësi e liroi atë nga të gjitha akuzat për trafikim gjatë periudhës së raportimit. Duke theksuar 

mungesën e provave, prokurorët pushuan një rast të iniciuar në vitin 2014, ku përfshihej një polic 

i dyshuar për keqpërdorim të pozitës zyrtare dhe shfrytëzim seksual; ai u kthye në vendin e tij të 

punës. Në vitin 2014, gjykatat i dënuan dy zyrtarë të Ministrisë së Punës për keqpërdorim të 

pozitës zyrtare – lëshim të lejeve të punës për 22 punëtorë të huaj – më vonë të identifikuar si 

viktima të trafikimit, dhe i gjobitën secilin me nga 3.000 euro (3650 dollarë); megjithatë, zyrtarët 

u liruan nga akuzat për trafikim të personave dhe krim të organizuar dhe u lejuan ta vazhdojnë 

punën e tyre zyrtare. Prokurorët u ankuan kundër dënimeve, duke pohuar se zyrtarët kishin 

njohuri që punëtorët e huaj ishin viktima të trafikimit. Këta zyrtarë janë duke u rigjykuar për 

trafikim me njerëz dhe krim të organizuar; ankesa ishte në shqyrtim e sipër në fund të vitit 2015. 

Qeveria financoi dhe mbajti 11 seminare pune kundër trafikimit për 15 pjesëtarë të forcës së 

policisë speciale kundër trafikimit, krahasuar me 24 trajnime të mbajtura në vitin 2014. Qeveria 

shkëmbeu informata me vendet fqinje për 30 raste të trafikimit, u angazhua në hetime të 

përbashkëta të trafikimit me katër shtete dhe nënshkroi marrëveshje bashkëpunimi për zbatim të 

ligjit me dy shtete, ku përfshihet bashkëpunimi në përpjekjet për zbatimin e ligjit kundër 

trafikimit. 

 

MBROJTJA 

 

Qeveria identifikoi më pak viktima të trafikimit, por i shtoi paksa përpjekjet e veta për mbrojtjen 

e viktimave dhe kapacitetin e vet për të ofruar ndihmë. Njësitë e specializuara policore 

identifikuan 28 viktima të trafikimit në vitin 2015, një rënie e vazhdueshme nga 42 viktima të 

identifikuara në vitin 2014 dhe 51 në vitin 2013. Prej 28 viktimave, 17 ishin të rritur dhe 11 ishin 

fëmijë; 17 ishin viktima të shfrytëzimit seksual dhe 11 ishin viktima të punës së detyruar, 

përfshirë një në lypje të detyruar, një në robëri shtëpiake dhe pesë fëmijë si vallëzues dhe 

shoqërues. Shumica e viktimave të identifikuara ishin shtetas të Kosovës, të tjerët ishin nga 

Shqipëria dhe Serbia. 

 

Qeveria ua siguroi 181.925 euro (197.959 dollarë) një strehimoreje të drejtuar nga qeveria dhe dy 

strehimoreve të drejtuara nga OJQ-të për ndihmë kushtuar viktimave të trafikimit në vitin 2015, 

krahasuar me 171.699 euro (186.832 dollarë) në vitin 2014. Qeveria ua siguroi edhe 344.994 

euro (420.000 dollarë) strehimoreve të OJQ-ve në vitin 2014 për t’u ndihmuar viktimave të 

krimit, përfshirë viktimat e trafikimit, por nuk siguroi financim të tillë në vitin 2015. Qeveria i 

vendosi 18 prej 28 viktimave të identifikuara në strehimore të drejtuara nga qeveria ose OJQ-të. 

10 viktimat e tjera refuzuan të marrin asistencë nga qeveria dhe zgjodhën të kthehen në familjet e 

tyre. Viktimat kishin qasje në nëntë objekte të kujdesit gjatë periudhës së raportimit, ndonëse 

asnjë nuk gjendej në katër komunat veriore të vendit. Autoritetet mund t’i vendosnin viktimat 

fëmijë të trafikimit në një strehimore të përcaktuar vetëm për fëmijët viktima të dhunës dhe 

kujdesi ishte në dispozicion për një kohë të gjatë. Në maj të vitit 2015, qeveria licencoi dy 

strehimore ekzistuese të financuara nga qeveria dhe të drejtuara nga OJQ-të, që u shërbenin 

viktimave të krimeve të ndryshme, për të ofruar shërbime vetëm për viktima të trafikimit, 

përfshirë strehimoren ekzistuese të trafikimit të drejtuar nga qeveria. Kjo e rriti në tre numrin e 

përgjithshëm të strehimoreve për viktima të trafikimit. Qeveria mbante financiarisht një 

strehimore të sigurisë së lartë të hapur në vitin 2013, në të cilën viktimat meshkuj ishin të 

vendosur ndaras nga viktimat femra. Viktimat për të cilat përcaktohej se ishin në rrezik të ulët 

për shfrytëzim të mëtejmë zakonisht qëndronin në strehimore të drejtuara nga OJQ-të, ndërsa 

viktimat me rrezik të mesëm ose të lartë zakonisht vendoseshin në strehimoret e drejtuara nga 

shteti. Viktimat e rritura nuk mund të dilnin nga strehimorja e sigurisë së lartë të pashoqëruara, 

por këtë mund ta bënin nga strehimoret e drejtuara nga OJQ-të, në bazë të vlerësimit të rrezikut; 

një strehimore e OJQ-ve u lejonte viktimave të largoheshin lirisht pa vlerësim. Qeveria kishte 

procedura zyrtare për t’i identifikuar viktimat e trafikimit dhe për t’i referuar ato në strehimoret e 

drejtuara nga qeveria ose OJQ-të për kujdes afatshkurtër ose afatgjatë, dhe zyrtarët i zbatuan këto 

procedura gjatë periudhës së raportimit. Ministria e Shëndetësisë dhe OJQ-të bashkërisht 

financuan trajnime të drejtuara nga OJQ-të për profesionistë të kujdesit shëndetësor për 

identifikim të viktimave dhe politika të ministrisë për ofrimin e shërbimeve për viktima të 

trafikimit dhe viktima të abuzimit në familje. 

 

Qeveria i inkurajonte viktimat të merrnin pjesë në procese hetuese dhe gjyqësore duke u ofruar 

mbrojtje në strehimore të sigurisë së lartë, akomodim dhe kujdes në objekte të tjera, dhe 

pjesëmarrje në programet për mbrojtjen e dëshmitarëve, po qe nevoja. Avokatët e viktimave apo 

punëtorët socialë ishin të pranishëm kur policia i intervistonte viktimat e mundshme të trafikimit 

dhe gjithashtu i informonin viktimat për shërbime të rehabilitimit në dispozicion dhe u ofronin 

këshilla juridike. Të 28 viktimat u dhanë deklarata policisë, prokurorëve dhe gjykatësve të 

procedurës paraprake. Ligji i Kosovës kërkon që autoritetet t’u ofrojnë viktimave të huaja një 

periudhë reflektimi prej 30 – 90 ditë pas identifikimit gjatë të cilës ato mund të rimëkëmben para 

se të vendosin nëse do të bashkëpunojnë me organet për zbatimin e ligjit. Viktimat që ishin 

dëshmitarë në procedura penale mund të ktheheshin në vendin e tyre të prejardhjes pa pritur për 

përfundim të gjykimit. Qeveria ishte e autorizuar t’u siguronte leje të përkohshme qëndrimi 

viktimave të huaja për së paku gjashtë muaj, por nuk ka raportime që ndonjë viktimë ka paraqitur 

kërkesë për leje gjatë periudhës së raportimit. Ligji i vitit 2013 për mbrojtje të viktimave të 

trafikimit kërkonte që qeveria ta themelonte dhe financonte një fond për kompensim të 

viktimave. Qeveria miratoi Ligjin për kompensimin e viktimave të krimit gjatë periudhës së 

raportimit – i cili përfshin viktimat e trafikimit si përfitues – dhe ia ndau 500.000 euro (545.000 

dollarë) fondit për kompensimin e viktimave. Megjithatë, ligji nuk u zbatua në fund të periudhës 

së raportimit, kështu që as pagesat nuk mund të bëheshin. Gjatë periudhës së raportimit, 

Ministria e Punëve të Brendshme zbatoi procedura për kontroll proaktiv për trafikim ndër 

migrantë, individë të përfshirë në prostitucion, dhe grupe të tjera të cenuara. Ministria trajnoi 

organet për zbatim të ligjit në procedura të tilla dhe ato u zbatuan në praktikë. Nuk pati raportime 

që qeveria i kishte ndëshkuar viktimat e trafikimit për akte të paligjshme të kryera si rezultat i 

drejtpërdrejtë i të qenët i trafikuar. 

 

PARANDALIMI 

 

Qeveria i vazhdoi përpjekjet për ta parandaluar trafikimin. Gjatë vitit, ajo zyrtarisht miratoi 

planin e vet kombëtar për veprim kundër trafikimit 2015-2019, i hartuar me mbështetje nga OJQ-

të dhe ekspertë ndërkombëtarë. Qeveria filloi ta zbatonte planin, përfshirë ndarjen e resurseve 

dhe pagimin e 288.000 eurove (313.384 dollarëve) për zbatimin e planit. Në shtator, qeveria 

caktoi një koordinator të ri kombëtar kundër trafikimit, pozitë kjo që ishte e lirë deri në dhjetor të 

vitit 2014. Edhe pse koordinatori ishte përgjegjës për thirrjen e agjencisë kombëtare kundër 

trafikimit, kjo nuk ndodhi deri në tetor të vitit 2015 kur agjencia e mbajti takimin e vet të parë 

dhe filloi t’i monitoronte përpjekjet e anëtarëve të agjencisë për zbatimin e planit kombëtar për 

veprim. Përpjekjet e qeverisë për ngritjen e vetëdijesimit përfshinin një fushatë njëmujore që 

kishte për qëllim fëmijët viktima të mundshme të trafikimit, përfshirë garat në vizatim dhe ese 

mbi parandalimin e trafikimit në 12 shkolla; sesione informuese me personel të shkollës dhe 

prindër për parandalimin e trafikimit dhe shpërndarjen e doracakëve mbi luftimin e trafikimit për 

personel në 268 shkolla. Qeveria nuk i demonstroi përpjekjet për ta ulur kërkesën për punë të 

detyruar apo akte të seksit komercial. Qeveria ofroi trajnim kundër trafikimit për personelin e vet 

diplomatik dhe ua dha një doracak për t’u ndihmuar në identifikimin e viktimave të trafikimit. 


